Cerdd newydd ynghylch diwedd amser a dechrau tragwyddoldeb, ac mor ofnadwy yw marwolaeth y pechadur, gyda byr grybwylliad am y farn ddiwethaf, yr hon a genir ar Gwêl yr Adeilad.

1.

O! ddyn, O! ddyn, ystyria dy gyflwr gynt yn Adda, mae d’yrfa yn darfod

A gwaed yr Oen nefoledd fu’n rhedeg mewn anrhydedd, gwae am gamwedd gymod;

Ond gwêl, gan siwred ag yw sêl, os treulio’n ofer flode d’amser

A wnest mewn pleser, a’i fwynder oedd yn fêl,

Troi’n wermod wna fo yn d’ene ryw ddyddie yn ddie a ddêl,
Sef yr awr a’r pryd a’r munud mawr mewn trwm ddolurie ar wely ange, 

Ple bydd plesere aiff pob gwag lunie i lawr,
Yr enaid mewn trueni a’r corff yn oeri yn awr.

2.
Marwoleth sy’n arswydus, gwna daro ar bechadurus ryfygus fagal,

Llawer iawn mewn gwendid a gafodd boen a gofid wedi eu hudo ag afal;

Mewn braw’r pechadur drymgur draw sy’n cau’r presennol lyged cnawdol,

Ac amryw o’i bobol gwir lwyddol ger ei law,
Fe’u hegyr nhw heb ame mewn byd yn ddie a ddaw;
Pa un ai yn y nef yn un o’r seintie gwirion ai ymysg ellyllon

Mewn poene creulon, ni ddichon dwyfron dyn

Nes iddo gael ei farnu mo wybod hynny ei hun.

3.
Caiff weled Barnwr nefol ond nid mewn gwisgiad cnawdol i fuddiol fadde,

Nid ar y groes mewn blinder ond eiste ar fainc cyfiawnder wêl y Nêr yn ore;

Nid awr trugaredd weddedd wawr ond awr ddialeddfa yw’r awr ddiwetha’,

Bydd y Meseia wedi peidio â’r mwyndra mawr,

Awr dost i’r hen bechadur sy a’i lwybyr tuag i lawr;

Awr brudd lwyr groes i lawer grudd fydd gwrando ar bennod ail lith Cydwybod
Yn dweud eu trallod, gwedi darfod am y dydd

Y gallasen’ edifaru trwy garu Duw yn ddi-gudd.

4.
Pan ddêl y Barnwr prydferth ni bydd mo Grist yn aberth dristwerth droston,

A’r dynion oedd i’w gablu cân’ wybod oll mai’r Iesu a watwarason’;

Ei gnawd na’i le na’i wisg dylawd ni wêl eneidie, na brad ei ystlyse
Pan oedd yn diodde’ fflangelle a geirie gwawd,

Goleuni a thân aruthrol fydd breiniol Ddydd y Brawd;
A’r dyn di-ras yn las ei lun a fydd yn crynu o flaen yr Iesu,

Ni ddaw i ddadlu neu geisio ei arafu yr un,

Ni fedd na châr na chares na hanes ond ei hun.

5.
Ni wiw mo’r dobri atwrne nac ustus â mawr goste i syre siarad,

Bydd y rhain yn crynu trostyn’ cyn i’r diwrnod tost ddwad arnyn’, hawdd yw dirnad;

Yn gla’, yn oer, pa beth a wna’r pechadur aflan mewn cyflwr truan

Ond gweiddi allan, “Ow! rŵan i ble’r a’
Rhag llid y bendigedig wir Feddyg diddig da?”
Fe fydd Cydwybod yn ddi-gudd, bydd Crist ei hunan, bydd ynte Satan
Yn traethu allan trwy ffwdan yn ddi-ffydd

Y bu fo byw mewn pechod nes darfod am y dydd.

6.
Os edrych ar i fyny bydd yn olwg dychrynadwy ac yn dra chyfnewidiol,

Yr haul a’r lloer yn ddulas a’r sêr yn syrthio o gwmpas o’u pas hapusol;

Uwch llawr bydd tarane modde mawr a mellt yn saethu sŵn ofnadwy,

Pob cnawd yn trengi a thân yn ysu ’nawr

A’r pechadur gwael ei fodde yn mynd ar ei linie i lawr;

A’r byd yn crynu fel y cryd, mynyddoedd, creigie, tai a phalase
Yn syrthio’n sypie a’u trysore, modde mud,

Yn oleulas ffagal ole, rhain oedd dan gloee yn glyd.

7.
Bydd erchyll y dychryndod, y ddaear yn ymddatod oll o’r ddeutu
A’r trefydd mawr a syrthian’ yn draserth lle dyrysan’ rhag llid yr Iesu;

Gerllaw i ruo’n drymach draw daw’r môr a’r tonne fel cymyle,

Uwch coed a chreigie fe gŵyd yn frynie o fraw,

Tros rosydd daear isod ei ddyrnod ef a ddaw;
I lawr troed dyn, ei wŷn a’i wawr, bydd llyn diwaelod yn berwi’n barod,

Dreigie a hylltod, oer ryndod, fydd yr awr

A gwaedd Cydwybod yno fydd i’w anfoddio’n fawr.

8.
Dyna’r pryd a’r amser y derfydd am Gyfiawnder, hyder hudol;
Ple bydd Alecsander, Plato, Awgwstws Ceser, tan sêr cysurol

Nac un o’r cewri lysti lun, na brenin enwog, nac iarll na thwysog,

Na merch wen frigog, lân serchog foddog fun,
Na senedd na sesiwne fel amsere dyddie dyn?
Pob oed o’u beie a’u dryge a droed a gân’ feddiannu’r nefoedd fwyngu

Medd gair yr Iesu, gras Duw sy i’w rannu erioed,
Er mwyn y gonest ffyddlon fe’i tirion baratoed.

Cerdd newydd, ynghylch Diwedd Amser a dechreu Tragywyddoldeb, ac mor ofnadwy i’w Marwolaeth y Pechadur; gyda byrr Grybwŷlliad am y Farn dddiweddaf. Yr hon a genir ar, Gwêl yr Adeilad.

1.

O Ddŷn! O Ddŷn! ystyria dy Gyflwr gynt yn Adda,

Mae d’ Yrfa yn darfod,

A Gwaed yr Oen nefoledd fu’n rhedeg mewn Anrhydedd,

Gwae am Gamwedd gymmod;

Ond gwêl gan siwred ag y’w Sêl,

Os treulio’n ofer Flodau d’ Amser

A wnêst mewn Pleser, a’i fwŷnder oedd yn Fêl,

Troi’n Wermod wna fo yn d’ Enau ryw Ddyddiau yn ddiau a ddêl:

Sef, yr Awr, a’r Prŷd, a’r Munud mawr,

Mewn trwm ddolurie ar Wely Angeu, 

P’le bydd Plesere? eiff pob gwâg Lunnie i lawr;

Yr Enaid mewn Trueni, a’r Corph yn oeri yn awr.

2.

Marwolaeth sy’n arswŷdus gwna daro ar Bechadurus,

Ryfygus fagal,

Llawer iawn mewn Gwendid a gafodd Boen a Gofid,

Wedi eu hudo ag Afal;

Mewn Braw’r Pechadur, Drymgur draw,

Sy’n cau’r presennol Lygaid cnawdol,

Ag amryw o’i Bobol gwir lwŷddol ger ei law;

Fe’i hegur ef nhw heb ammau mewn Bŷd yn ddiau a ddaw

Pa un a’i yn y Nêf yn un

O’r Seintiau gwirion, a’i y mysg Ellyllon,

Mewn Poenau creulon, ni ddichon dwŷfron Dŷn

Nês iddo gael ei farnu, mo wŷbod hynny ei hun.

3.

Ceiff weled Barnwr nefol, ond nid mewn Gwisgiad cnawdol,

I fuddiol fadde,

Nid ar y Groes mewn Blinder, ond eiste ar Faingc Cyfiawnder,

Wêl y Nêr yn oreu;

Nid Awr Trugaredd wedded wawr,

Ond Awr Ddialeddfa iw’r awr ddiwaetha,

Bydd y Messiah wedi peidio a’r mwŷndra mawr,

Awr dost i’r hên Bechadur, sy ’ai Lwŷbur tu ag i lawr;

Awr brudd lwyr groes i lawer Grudd

Fydd gwrando ar Bennod ail llith Cydwŷbod,

Yn dweud eu Trallod gwedi darfod am y Dydd,

Y gallasen edifaru trwy garu Duw’n ddi gudd.

4.

Pan ddêl y Barnwr prydferth ni bydd mo Grist yn aberth

Dristwerth droston,

A’r Dynion oedd iw gablu, cân wŷbob oll mae’r Iesu

A watwarason;

Ei Gnawd, na’i Le, na’i Wisg dylawd,

Ni wêl Eneidiau na Brâd i Ystlysau,

Pan oedd yn diodde Fflangellau a Geiriau gwawd,

Goleuni a Thân aruthrol fydd breiniol Ddydd y Brawd:

A’r Dŷn di Râs yn las ei Lŷn,

A fydd yn crynnu o flaen yr Iesu,

Ni ddaw i ddadlu neu geisio i arafu yr un,

Ni fedd na Châr na Chares na Hanes ond i hun.

5.

Ni wiw mor Dobri Attwrnau, nag Ustus a mawr Gostau,

I syrau siarad,

Bydd y rhain yn crynnu trostyn cyn i’r Diwrnod tost ddwad arnyn,

Hawdd iw Dirnad;

Yn gla, yn oer, pa beth a wna,

Y Pechadur aflan, mewn Cyflwr truan,

Ond gweiddi allan, ow! ’rwan i b’le’r â

Rhag Llîd y bendigedig wir Feddyg diddig da!

Fe fydd Cydwŷbod yn ddi Gudd,

Bydd Crist i hunan, bydd yntau Satan yn treuthu allan, 

Trwy Ffwdan yn ddi Ffydd,

Y bu fe byw mewn Pechod nes darfod am y Dydd.

6.

Os edrych ar i fynu, bydd yn Olwg dychrynnadwy,

Ag yn dra chyfnewidiol,

Yr Haul a’r Lloer yn ddulas a’r Sêr yn syrthio o gwmpas,

O’u Pâs happusol;

Uwch Llawr bydd Taranau moddau mawr,

A Mellt yn saethu Sŵn ofnadwy,

Pob Cnawd yn trengu, a Thân yn ysu’n awr,

A’r Pechadur gwael ei Foddau’n mynd ar ei Lunniau i lawr;

A’r Bŷd yn crynnu fel y crŷd,

Mynyddoedd, Creigiau, Tai a Phalasau,

Yn syrthio’n Syppiau, a’u Trysorau moddau mŷd,

Yn oleulas Ffagal oleu, rhain oedd dan Glouau’n glŷd.

7.

Bydd erchyll y Dychryndod, y Ddaear yn ymddattod,

Oll o’r ddauty,

A’r Trefydd mawr a syrthian yn dra serth lle dyrysan,

Rhag Llîd yr Iesu;

Ger llaw i ruo’n drymmach draw,

Daw’r Môr a’r Tonnau fel Cymylau,

Uwch Coed a Chreigiau, fe gwyd yn Frynniau o Fraw,

Tros Rosydd Daear isod, i Ddyrnod ef a ddaw:

I lawr troed Dŷn ei Wŷn a’i Wawr,

Bydd Llynn di Waelod yn berwi’n barod,

Dreigiau a hylltod oer Ryndod sydd yr Awr,

A Gwaedd Cydwŷbod yno fydd iw anfoddio yn fawr.

8.

Dyna’r Prŷd a’r Amser y derfydd am Gyfiawnder,

Hyder hudol,

P’le bydd Alecsander, Plato, Awgystus Sesar,

Tan Sêr gysurol?

Nag un o’r Cowri lysti Lûn,

Na Brenhin enwog, nag Iarll, na Thwŷsog,

Na Merch wenn, frigog, lan, serchog, foddog Fûn,

Na Senedd na Sesiwnau fel Amserau Dyddiau Dŷn;

Pob Oed o’u Beiau a’u Drygau a droed,

A gân feddiannu’r Nefoedd fwŷng gu,

Medd Gair yr Iesu, Grâs Duw sy iw rannu erioed,

Er mwyn y gonest ffyddlon fe i tirion barattoed.

Hugh Jones, Llangwm, a’i cant

Y testun

Argraffwyd yng Nghaer gan Thomas Huxley (fl. 1765–88). Nid oes dyddiad ar yr wynebddalen.

